
Алҳамду лиллоҳ ва-с-салоту ва-с-салому ъало Расулиллоҳ (с), аммо баъд...

  

Касе сарваташро дар маърифати Аллоҳ таъоло ва шинохти роҳи равиш ба сӯи Ӯ
таъоло рафтан, сарф намудааст, фоида ва суди бузургеро ба даст овардааст.

  

Бародар ва хоҳари гиромӣ! Касе, ки имрӯзаш мисли дирӯзаш бошад, пас он нафар мағбун
аст. Мағбун кист? Касе аст, ки зиён дида аст. Касе, ки ҳар ду рӯзаш бо ҳам баробар
шуданд. Касе ки имрӯзаш мисли рӯзи гузаштааш буд, пас он нафар мағбун ва
фиребхурда аст. Ва касе ки имрӯзаш аз дирӯзаш бадтар бошад, пас он кас малъун аст.
Касе ки дар зиёда кардан набошад, ҳатмӣ ӯ дар нуқсону камбуд хоҳад буд.

  

Зеро вақт мегузарад, он мисли оби дарё равон аст, ҳамин қадар барои инсон кифояманд

аст, ки имрӯзаш мисли дирӯзаш бошад ва он зиёнкор ва зиёндида шуморида шавад.

      

Калимаи мағбун ва зиёндида аслан дар тиҷорат ва савдо истифода мешавад. Истеъмоли
он аслан дар хариду фурӯш аст. Баъзе аз донишмандон чунин назар доранд, ки инсон
дар ҳақиқат як тоҷир аст. Бандаи мукаллаф ва вазифадор, тоҷиру савдогаре аст. Ӯ ҳам
барои худ сармоя дорад. Ё чунин аст, ки аз сармояаш мехурад, пас он зиёндида аст. Ё ин
ки молашро истисмор менамояд, ва танҳо аз фоидаи он мехурад, пас ин нафар суд
бурда ва фоида дидааст.

  

Оё медони, ки сармояи ту чист? Сармояи ту вақтат ва вақти холиат аст. Ин аст сармояи
ту. 

  

Агар ту онро, яъне вақтатро ва вақти холиятро дар коре сарф намуди, ки дар он Аллоҳ
таъоло розӣ нест, ҳато як сония ва як нафас кашидан ва аз ин ҳам камтар бошад, ё дар
коре, ки мубоҳ аст, вале ягон манфате надорад, фоидае аз он барои ту бар намеояд, пас
қасам ба Парвардигори Каъба, ки ту зиён дидаи. 

  

Аммо агар ин молатро дар маърифати Аллоҳ таъоло сарф намуди, дар шинохти роҳи ӯ
сарф намуди, дар водор кардани худ ба тоати Аллоҳ ва дар наздик шудани ба Ӯ таъоло
сарф намуди, дар ҳақиқат рибҳ ва фоидаи ту ниҳояд калон аст. Бузургтарин савдогар
ва бузургтарин комёб дар савдо ва тиҷорат ту ҳасти, фоидаи беҳтаринро ту ба даст
овардаи. Худованд дар ин маврид фармудааст: “Эй касоне, ки имон овардаед, оё ман
шуморо ба тиҷорате раҳнамоӣ кунам, ки шуморо аз азоби дарднок наҷот медиҳад?
Ба Худо ва Расули ӯ имон меоваред...
” Сураи Сафф.

  

Ту тоҷир ҳасти. Сармояи ту ин умрат аст. Ё ин ки ту онро дар чизе сарф мекуни, ки
хайри он баъди марги ту бароят бармегардад, пас ту дар ин ҳолат суд бурдаи ва ё ин ки
дар чизҳои мубоҳе сарф намои, ки фоидае надорад. Мо ҳоло дар гуноҳон сухант
нагуфтаем, сухани мо атрофи чизҳое ки мубоҳ ҳастанд мебошад. Ҳатто агар Худовандро
маъсият ва нофармонӣ ҳам накарда боши, вале дар мубоҳот умратро гузаронида боши,
сарвататро дар мубоҳот сарф карда бошӣ, ту зиён дидаи ва тиҷоратат хасорат
бардоштааст. Агар ту онро дар таъом, нӯшокӣ, касби моли бештар ва ғайри инҳо сарф
намуда боши, ин ҳама хасорат ва зиён аст. 

Саҳобии бузургвор ва донишманд Абдуллоҳ ибни Масъуд (р) мефармояд:

  

“Ман бар ягон чиз пушаймон нашудам, мисли пушаймон шуданам бар рӯзе, ки
офтобаш ба ғуруб рафт, пас аз мӯҳлат ва аҷали ман кам шуду дар амалам чизе
зиёда ва афзун нагашт ”.

  

Имрӯз гузашт, ва офтоби он ғуруб намуд, пас аз вақт ва муҳлати вуҷуди ман ва ҳастиям
рӯзеро кам кард, масофаи ман ва марг ва масофаи ман ва қабрро боз як рӯзи дигар
наздиктар кард, вале бо вуҷуди ин ки ба ҳаёти абадӣ наздик шуда истодаам, амале аз
барои он дар ин рӯзе, ки офтобаш фурӯ рафт, зиёда ва афзун нашуд. 

  

Як дуое вуҷуд дорад, ки баъзе донишмандон онро ба Паёмбар (с) мерасонанд, ва баъзеи
дигар онро бар саҳоба ва тобеин мерасонанд, ки ин чунин аст: “ Барои ман дар тулӯи
офтоби рӯзе баракат надиҳад, ки дар он дар бораи Худованд илме зиёда
накардам ва барои ман дар тулӯи офтоби рӯзе баракат надиҳад, ки дар он ба
Худованд тақаррубу наздикие бештар ҳосил накардам
”.

  

Ҳакимон гуфтаанд: “Касе як рӯзи умрашро гузаронидааст на дар ҳақе, ки онро анҷом
дода бошад ё на дар фарзе, ки онро адо намудааст ё на дар бузургие ки онро дучанд
гардонида бошад, ё на дар ҳамду шукронае, ки онро ҳосил намуда бошад, ё на дар хайре
ки онро асосгузорӣ карда бошад, ё на дар илме, ки онро иқтибос намуда бошад, ҳамоно
рӯзашро оқ кардааст (пора кардааст) ва худашро зулм намудааст ”.

  

Воҷиб аст бар ин имон дошта бошем ва эътиқод намоем, ки гаронбаҳотарин чизе, ки мо
дорем ин вақт аст, зеро он тез мегузарад. Агар вақт тез гузашт, ва мо дар пеши
ҷондодан ё ҷон кандан қарор гирифтем, дар ин соат, на дигар моле фоидае мерасонад
ва на фарзандоне, магар касе, ки ба пешгоҳи Худованди азза ва ҷалла бо қалби солим
омада бошад. 

  

Дар баъзе аз асарҳо омадааст:

“Инсон дар рӯзи аввал, вақте дар қабраш гузошта мешавад, Аллоҳ азза ва ҷалла нидо
мекунад, ва ба ӯ мегуяд: “Эй бандаи ман! Аз пеши ту (ҳама) баргашта рафтанд ва туро
(танҳо) гузоштанд ва дар хок дафнат намуданд, ва агар бо ту ҳам меистоданд ягон
фоидае бароят расонида наметавонистанд. Барои ту ҷуз Ман каси дигаре боқӣ намонд
ва Ман зиндае мебошам, ки намемирад ”.

  

  

  

Вақт ниҳоят бо суръат ҳаракат менамояд, пас бар инсон лозим аст, ки онро бо
амалҳои солеҳ пур намояд.

  

" "الليل و النهار يعملان فيك أيها الإنسان فاعمل فيهما

  

Умар ибни Абдулазиз (раз) фармуданд: 

  

"Эй инсон! шабу рӯз дар мавриди ту кор мекунанд, пас ту ҳам дар онҳо кор кун".

  

Яъне ба худ назар кун ва ба хотир овар вақте 10, 20, 30, 40, 50, 60 сол дошти. Ҳар соле
ки баъдаш меояд инсонро дигаргун кардааст ва дар ниҳоят хаставу зор, нотавон ва
камқувват, бемор ва дорои ожангҳо дар чеҳра гаштаи. Забонат ҳама суханҳоро бурро
намегуяд, гушҳоят комил намешунаванд, чашмонат хира гаштаанд, фарзандон мисли
пешин ба истиқболат давон- давон намеоянд.

  

Ин ҳама кори шабу рӯз дар мавриди туст. Пас ту ҳам дар ин шабу рӯз коре кун. 
Назар кун имрӯз барои манфиати абадиат чӣ кор кардӣ? Шабе, ки гузашт барои ин

манфиатат коре кардӣ?  Дунё ва охирататро ободие анҷом додӣ? Агар карда боши

Худоро шукр бигу, ки бароят тавфиқ додааст.  Вале агар
накарда боши, пас шабу рӯз дар ту кор карда истодааст, ва оҳиста-оҳиста ба хароб
кардани зоҳират ва туро ба нобудӣ мерасонад, вале тавфиқи илоҳӣ бошад аз ту дур
мондааст. Чаро
барои хушбахтии дунё ва охирати худ коре анҷом намедиҳӣ?

  

Бикӯш, коре бикун, ки саодати ҳарду оламро касб намои. 
Комёбии ҳақиқӣ дар коре барои Худо дар ин шабу рӯз анҷом додан аст.
Пас бори дигар ба худ назар кун, ки чӣ қадар барои саодати худ имрӯз ва имшаб коре

анҷом додаӣ?

  

Худованд ҳамаи мо ва шуморо ба тавфиқи бандагӣ мушарраф гардонад. омин.

